
Kamor’a hore Morena Leabua Jonothane a khutle 
lipuisanong le ‘Muso oa Manyesemane ka Tšitoe 
1965, Naha ea Lesotho e ile ea fumana boipuso ka 
la 4 Mphalane 1966. Naha ea Lesotho e ile ea qala 

ho tloha pusong ea borena ea kena pusong ea sechaba ka 
sechaba ho fihlela kajeno.

Boipuso bo bolela hore joale naha ka bo eona e se ba le 
boikarabello linthong tsohle, ea itjara le ho sebetsa ka thata, 
‘me e khaotse o ho etsa matsoho masoto kapa hona ho iketsa 
kobana-liatlana.

Naha ea Lesotho e se e fihletse likatleho life ho tloha ha e 
qeta ho fumana boipuso? Tsona li ngata tse re ka li supang e 
le liemahale, empa leha ho e joalo, mebuso e ileng ea lula e 
ntse e fetoha, ba bang ba ile ba senya le ho rekisa liemahale 
tseo ba li fumaneng li se ntse li le teng li entsoe ke bahale ba 
pele, mohlala feela ho rekisa lifofane tsa naha, leloala la naha 
le banka ea Temo le tse ling tse ngata. Motho o bile o ipotsa 
hore e be le sechaba se joale ba tl’o se rekisa?

Kaha re ntse ke hetla morao le ho bopa bongoe le boka-
moso ba naha, re o hopotse feela ‘mali ea khabane hore ho 
tloha ha Naha ea Lesotho e qata ho fumana boipuso re bile 
le litona-kholo tse 9 kaofela. Hale folakha ea naha eona e 
fetotsoe makhetlo a mararo ho fihlela ho ena eo re nang le 
eona kajeno.

Haele lipuo tsona re qalile ka tse peli e leng Sesotho le 
Senyesemane. Empa hajoale re se re na le lipuo tse 5 tseo e 
seng e le tsa molao e leng Sesotho, Senyesemane, Seqhot-
sa, Sephuthi le puo ea matsoho, ‘me hona ho bontša kholo le 
katleho.

Ke nako ea ho hopola na re tsoa hokae re le sechaba le 
moo re lebileng hona teng. Re le sechaba re lokela ho hlone-
pha le ho nahana baetapele ba ileng ba etella Basotho lina-
kong tse thata, kaha boipuso ba Lesotho bo fihletsoe kamor’a 
leeto le lelelele le neng le hloka sebete le mamello.

Sechaba sa Basotho ke sechaba se sa ineheleng habonolo, 
empa se tsebang ho mamellale ho ema ka maoto hase toba-
na le mathata. Boipuso hase ntho e ileng ea fela ka letsatsi leo 
Lesotho le ileng la fumana boipuso ka lona, empa ke leeto le 
tsoelang pele le hlokang hore Basotho ba tsoelepele ho batla 
mekhoa e ka ntlafatsang bophelo ba sechaba.

MotlotlehiLetsie III o ipiletsa ho Mosotho e mong le e mong 
ho nka karolo ho aheng naha ka ho sebeletsa kopano, khotso, 
lerato, botsitso, thabo ho e-na le karohano. Bonngoe le tše-
belisano-‘moho le boitlamo ba sechaba ke tsona tse tla thusa 
Lesotho ho tsoelapele ho aha bokamoso bo molemo bakeng 
sa moloko o tlang.

Tona-Kholo ea Lesotho e re leeto la boipuso le ‘nile la tšo-
auoa ka mamello, khotso, boikitlaetso le takatso ea ho aha 
bophelo bo ntlafetseng bakeng sa Basotho. “Hare tloheleng 
ho supana ka menoana, ho hlorisana empa re sebeletseng 
kutloano ‘me re phelisang ka khotso, tlhomphano le lerato.” 
O bona seqoko se ka leihlong la ngoaneno athe joale ka ho 
uena ke seqkohali. Hela Basotho kopano ke matla.

Litsela tse maemong a matle, li ka hohela le hona ho tlisa 
bahahlaoli le batseteli kahar’a naha, ‘me moruo oa naha oa 
tseba ho tlokoma. Maele a Sesotho a re; se ahe serobe phiri e 
se e jele, roalla le sa sele. Na ke hantle hore e be joale ‘muso 
o tla emela e makhotholi a liphara?

Hobaneng ‘muso o emela hore ho senyehe pele, e be ka-
morao ke hona o tl’o lokisa? Tokiso e litjeho li holimo haholo 
hobane e lula e phahama letsatsi le letsatsi. Ruri re leboha 
haele mona ‘muso o ile oa ikeletsa ka hore o tl’o lokisa tsela 
ea A2, ‘me ke hona moo sechaba se tlang ho fumana moseb-
etsi libakeng tseo tsela e tlang ho feta ho tsona.

Litšebeletso sechabeng khafetsa, le Lekala la Matla ha le 
itheke moroalo, le phatlalaliste metse e tl’o hokeloa motlaka-
tse, ‘me libakeng tse ling mosebetsi oa joalo o se o qalile. 
Joale ke tholehotsa haele mona bacha ba tla fumana moseb-
etsing karolong ena ea motlakatse. Basotho ke sechaba se 
bonolo haholo, ha o ka se tlisetsa lintlafatso o se qetile ke 
phetho ke tu!

Lipasa li tla fanoa

Mathata a to-
bileng phano 
ea lipasa a fu-
maneloa tharol-

lo ea moshoelella, moo 
motho a seng tla e fumana 
kamor’a matsatsi a mane 
ha entse kopo. Sena se 
boletsoe ke Letona la Tsa 
Lehae le Sepolesa, Voeswa 
Tsheka ka la 3 Mphalane 
monongoaha. 

O re bothata ba ho lieha 
ho fumana litokomane tsa 
ho eta, bo se bo rarollotsoe 
literekeng tsohle tsa naha.

Letona Tsheka o itse 
sechaba se tla fumana litše-
beletso ha bobebe, moo a 
supileng hore lekala le se 
le atlehile ho hlahisa bonya-
ne moqeqeko oa lipase tse 
64 000 tse neng li salletse 
morao. A tsoelapele hore 
mokhahlelo ona o qaliloe ho 
sebetsoa ka la pele Phup-
jane 2026 ho fihlela la 17 
Loetse 2026.

Ho feta mona, a bontša 
hore sena lekala le se fi-
hletse e ntse e le taelo ea 
Tona-Kholo hore likopo tsa 
lipasa tse salletseng morao 
li etsoe.

Letona le boetse la etsa 
khoelehetso ea hore libuka-
na tsa ho eta tsa boemo ba 
machaba, tseo li ntseng li 
le matsohong a Basotho ba 
seng ba phethile thomo li tla 
tsoa ka pele ho nehelana ka 
tsona.

La re hajoale, lekala le at-
lehile ho amohela libukana 
tse 89, ̀ me le lebelletse libu-
kana tse 434 tseo li ntseng li 
le matsohong a Basotho ba 
seng ba phethile thomo eo 
naha e neng e ba tšepetse 
ho e phetha. “Lekala le se 
le le mothating oa ho hla-
kola libukana tsena tseo li 
le matsohong a Basotho ba 
seng ba phethille thomo.” A 
toboketsa joana.

A eketse ka hore lekala 
la habo le mahlo a nchon-
cho ho bona hore tlhahiso 
ea libukana tsena e etsa-
hala ka thello, ho se tšitiso 
ea letho. Letona le boletse 
hore le bahlanka ba lefapha 
la phano ea libukana `moho 
le sepolesa ba tšoarisane 
ka matla ka ho itella moseb-
etsi.

O re mosebetsi ha o et-
sahala ka makhethe le ka 
boitelo, o tla boloka seriti sa 
sechaba sa Basotho mach-
abeng. Leha ho le joalo, o 
lebohile Basotho ba ileng ba 
utloa khoelehetso ea lekala 
hore ba khutlise libukana 
tsa boemo ba machaba.

A re taba ea phano ea libu-
kana tsa ho eta e bile both-
ata ba lekala ba lilemo tse 
telele, tse bileng li entseng 
hore Basotho ba lahleheloe 
ke mesebetsi, ba ntseng ba 
ichekela metsuntsunyane 
Afrika Boroa.

Leha ho le joalo, sechaba 
se utloahetse se thabetse 
qeto ena ea lekala, kaha ka 
lilemo ho ne ho nka likho-
eli-khoeli motho a emetse 
bukana ea ho eta.

Bang ba utloahetse ba 
e-na le tšepo hore e se e le 
ha lintho li fetoha, athe ba 
bang bona ba utloahetse 
ba ntse ba le leqe ho lume-
la hore efela e le ha lintho li 
fetoha, ‘me ba hlalosa ha ba 
se ba tla lebella ha ngoale 
e khiba.

Rethabile Lekana, ea 
neng a eme meleng ea ho 
ea etsa kopo ea ho fuma-
ntšoa bukana ea ho eta, o 
hlalositse ha a thabile ha e 
le mona Letona le bontša 
hore libukana li tla tsoa ka-
mor’a matsatsi a mane.

A supa hore hang feela 
ha a fumana bukana o leba 
Afrika Boroa ho ea batla 
mosebetsi, ‘me a supa hore 
mesebetsi ha e fumanehe 
habonolo kahar’a naha, ̀ me 
tokomane ena ha e lieha ho 
tsoa e ba tšoara matsoho.

O ne a fumane litšebelet-
so kapele, kaha le pele 
phatlalatso e etsoa a ne a 
atlehe hore ebe o ile a fu-
mana bukana ea ho eta 
nakong ea beke feela, ‘me 
o na le tšepo hore efela Ba-
sotho ba se ba tla li fumana 
kapele.

O re bothata ba libukana 
tsa ho eta bo mo amme ka 
kotloloho mosebetsing. O 
boletse hore o lahlehetsoe 
ke mosebetsi Afrika Boroa 
ka lebaka la ho hloka buka-
na ea ho eta eo esale a etsa 
kopo ea eona, ‘me o tšepa 
hore haeba libukana li ka 
fumaneha kapele, batho ba 
maemong a tšoanang le a 
hae ba tla atleha ho khutlela 
mesebetsing

Nthabeleng Seitlheko

Basotho kopanang-Motlotlehi 

Nthabeleng Seitlheko

Mo t l o t l e h i 
Letsie III o 
k h o t h a l e l i -
tse Basotho 

ho ba motlotlo ka naha ea 
bona le ho ananela karo-
lo eo e mong le e mong a 
e bapalang kholisong ea 
Lesotho. Tsena o li buile 
moketeng oa lilemo tse 60 
Lesotho lene le fumane 
boipuso ka la 4 Mphalane 
1966. Mokete o bile leb-
aleng la lipapali la Setsoto 
ka la 4 Mphalane monon-
goaha 

O itse Basotho ba lokela 
ho hopola hore na ba tsoa 
hokae e le sechaba, le 
hore ba tsebe hantle moo 
ba lebileng teng. O itse ho 
bohlokoa hore sechaba 
se hlomphe le ho ananela 
baetapele ba ileng ba etel-

la Basotho pele linakong 
tse thata, kaha boipuso ba 
Lesotho bo fihletsoe kam-

or’a leeto le lelelele le neng 
le hloka sebete le mamello.

Motlotlehi o itse ho fu-
mana boipuso ka la 4 
Mphalane 1966 e bile tha-
bo e kholo le tlotla ho sech-
aba sa Basotho. Ho ea ka 
eena, boipuso bo ile ba fa 
Lesotho boemo le sebaka 
sa lona har’a linaha tse 
ling tsa lefatše. Ho tloha 
ka 1966, Lesotho le ’nile 
la matlafatsa likamano le 
linaha le mekhatlo e fapa-
kaneng ea machaba, ’me 
sena se thusitse naha ho 
ba karolo ea sechaba sa 
machaba.

Motlotlehi Letsie III o 
boetse a re Basotho ke 
sechaba se sa ineheleng 
habonolo, empa se tse-
bang ho mamella le ho 
ema ka maoto ha se to-
bane le mathata. Leha ho 
le joalo, o hopolitse sech-
aba hore boipuso ha se 
ntho e ileng ea fela ka let-

satsi leo Lesotho le ileng la 
fumana boipuso ka lona, 
empa ke leeto le tsoelang 

pele le hlokang hore Baso-
tho ba tsoele pele ho batla 
mekhoa e ka ntlafatsang 
bophelo ba sechaba.

Ka hona, Motlotlehi o ip-
ilelitse ho Mosotho e mong 
le e mong hore a nke karo-
lo ho aheng naha ka ho se-
beletsa kopano ho e-na le 
karohano.

O itse bonngoe, tšebe-
lisano-’moho le boitlamo 
ba sechaba ke tsona tse 
tla thusa Lesotho ho tsoela 
pele ho aha bokamoso bo 
molemo bakeng sa meloko 
e tlang.

 Mohlomphehi Tona-Kho-
lo Ntsokoane Samuel 
Matekane o itse Basotho 
ba lokela ho hopola le ho 

hlompha bahale ba naha. 
H’a bua moketeng oa ho 
keteka lilemo tse 60 tsa 

boipuso ba Lesotho, o itse 
mokete ona ke monyetla 
oa ho hopola baholo-ho-

lo le bahale ba ileng ba 
phetha karolo ea bohlokoa 
leetong la naha ho fihlela 
boipusong

O itse ka selemo sa 1966, 

Basotho ba ile ba fumana 
boipuso ho tsoa pusong 
ea Manyesemane, e leng 

ketsahalo ea bohlokoa na-
laneng ea Lesotho. Ho tlo-
ha ka nako eo, o itse leeto 

la naha le ’nile la tšoauoa 
ka mamello, khotso, boi-
kitlaetso le takatso ea ho 
aha bophelo bo ntlafetseng 
bakeng sa Basotho.

Ha naha e hetla morao 
leetong lena la lilemo 60 
e ipusa, Tona-Kholo o ile 
a re Basotho ba lokela ho 
ananela le ho hlompha ba-
hale ba ileng ba loanela 
naha hore e fumane boipu-
so.

Tona-Kholo o ile a 
khothaletsa Basotho ho 
sebetsa hammoho ho aha 
bokamoso bo khanyang 
bakeng sa meloko e tlang. 
O ile a hatella hore bon-
ngoe, tšebelisano-’moho 
le kutloano ke tsona tse 
ka thusang naha ho fihlela 
tsoelo-pele e tšoarellang. 
“Ha re sebetseng ka kut-
loano, re tloheleng ho 
sotlana le ho hlorisana,” 
ho boletse Tona-Kholo, a 
ipiletsa ho Basotho hore 
ba phelisane ka khotso, 
tlhompho le lerato. O ile a 
phethela ka ho khothaletsa 
Basotho ho nka karolo ho 
aheng Lesotho le nang le 
khotso, botsitso le menyet-
la ea boitjaro.

Tšeliso Thakholi

MOELETSI O TŠEHETSA BACHA

Bacha ba bang ha 
ba qeta ho fu-
mana mangolo 
likolong tsa  thu-

to e phahameng, boholo ba 
bona  ba nka lilemo tse nga-
ta ba ntse ba batla moseb-
etsi, empa mocha ea ntseng 
a le monyenyane haholo li-
lemong Thato Rangoale, h'a 
qeta ho phethela lithuto tsa 
hae tsa mohao Sekolong sa 
Mosebetsi oa Matsoho sa 
LOIC, Maseru, ka 2014 o ile 
a etsa qeto ea ho itlhahiset-
sa mosebetsi oa ho foroma 
litene ka mefuta ea tsona.

Kajeno mocha enoa o se 
a tsejoa ka khoebo e ntseng 
e hola ea litene e bitsoang 
Berea Multi-Brick, e le e 
mong oa bahlahisi ba litene, 
tse hahang matlo le tse kha-
bisang bakeng sa mabala, 
mebileng, malapeng le lik-
hoebong. O boetse hape 
o rulela matlo le ho aha. E 
be mocha eo eena o qalile 
joang?

QALEHO
Kamor’a hore ke qete Se-
kolong sa Mosebetsi oa 
Matsoho sa LOIC ka 2022, 
ke ile ka lula hae likhoeli tse 
tharo kaofela ke ntse ke ina-
hana hore na hantle ke bat-
la ho qala khoebo ea mofu-
ta ofe, kaha ke ne ke ena le 
mangolo a mararo e leng la 
moaho, ho rulela le ho etsa 
setene ka mefuta ea sona.

Ka nako ena ea likho-
eli tse tharo ha ke ntse ke 
etsa boithuto ba mofuta oa 
khoebo eo nka qalang ka 
eona, ke ile ka hlokomela 
hore sechaba sa haeso sa 
Khubetsoana le mathoko 
a eona, tlhoko e kholo ea 
sona ke setene, kaha litse-
la le matlo a ahuoa ka bon-
gata bo boholo le mabala a 
hloka ho khabisoa. Ka bona 
hore khaello e teng e kholo 
ke litene ka mefuta, 'me le 
likhoebo tse teng tsa litene 
li fokola haholo ka palo. Ka 
khahloa haholo ke khoebo 
ena, 'me ka chelete e kaalo 
ka M14,000.00 eo ke neng 
ke e ntse ke e boloka ha 
ke ntse ke kena sekolo, ka 
reka liforomo tse tharo tsa 
litene ka qala mosebetsi oa 
ho foroma litene.

Ha ke ne ke qala batho 
ba bangata ba ne ba sa 
ntšepe, kaha ke ne ke sa le 
monyenyane, e bile ke qeta 
ho tsoa sekolong. Selemong 
se hlahlamang ke ile ka bat-
la bahlankana ba bahlano 

bao ke tlil’o sebetsa le bona 
ba nang le litsebo tse fapa-
kaneng le ausi a le mong ea 
sebetsanang le poloko ea 
libuka le ho bapatsa khoebo 
ea rona. Ha khoebo e ntse 
e hola ka reka mochini oa 
motlakase o etsa litene tse 
ngata haholo ka letsatsi. 
Re boetse re rekile o mong 
hape o etsang mefuta e 
fapakaneng ea litene tsena 
tse aloang fatše.

LERATO LA KHOEBO

Mofuta ona oa khoebo ke 
o khethile ke o rata har’a e 
meng eo ke nang le litsebo 
tsa eona, empa ka kotloloho 
re ahela batho matlo, kaha 
ke ile ka ithuta hore ho hla-
hisa setene le ho aha matlo 
ke kobo le lemao.

MEFUTA EA LITENE
Se khethollang khoebo ea 
ka ea setene ho tsa bahoe-
bi ba bang bao e leng khale 
ba hlahisa setene, ke mefu-
ta e metle e fapakaneng ea 

setene se tiileng hantle se 
ahang  marako, litene tse 
mebala-bala bakeng sa ma-
bala, litsela le litene tse kho-
lo tse ntle bakeng sa khaho 
ea matlo. Bareki ba thabela 
litene tsa rona ka mefuta ho 
ba ke tsa boleng.

BOKAMOSO 
BA KHOEBO

Maseru mona ho ntse ho 
ahuoa matlo a mangata, 
litsela le mabala 'me tlhoko 
ea litene ha e fele. Ke batla 

ho etsa litene tse bolokang 
tikoloho ka ho sebelisa the-
pa e fokolang ea samente. 
Hape ke lakatsa ho bona 
ka letsatsi le leng ke ena 
le feme e kholo ea litene e 
kang ea Loti Bricks le tse 
ling.

LIQHOLOTSO 
LE LIKATLEHO

Har’a tse ling tsa likatle-
ho tseo ke li fihletseng ke 
hore ha ke sa sebetsa ke le 
mong, ke se ke hirile bacha 
ba tšeletseng. Sechaba le 
batho ka bo mong ba reka 
setene sa rona. Batho ba tla 
ho rona hobane re ipabola 
ka litene tsa rona ka mefu-
ta ea tsona. Haele liqholot-
so ke tla supa tse kholo tse 
batlang li ama karolo e kho-
lo ea bahlahisi ba setene, 
ke tse kang tsa samente e 
theko e boima. Ba bang ba 
bareki ba rona ba lieha ho 
lefa ha ba nkile setene ka 
mokoloto.

BACHA
Bacha baheso, ha le qeta 

ho fumana mangolo se keng 
la lula la emela mesebetsi 
eo le sa tsebeng hore na le 
tla e fumana neng. Ithuteng 
libaka tseo le phelang ho 
tsona hore na ke mefuta e 
fe ea mesebetsi eo le ka e 
hlahisang, eo e leng tlhoko 
ea mantlha ea sechaba. 
Qalang ka se senyenyane 
seo le nang le sona, 'me 
hoa bohlokoa ka ho fetisisa 
ke ho rata seo le se etsang, 
ho ba ha le kopana le liqho-
lotso le tla tseba ho tiisetsa 
ka lebaka la lerato la seo le 
se etsang.

Malapa a 14,000 a tla hokeloa

Nthabeleng Seitlheko

‘Muso oa Lesotho o ip-
ehetse sekepele sa 
hore Basotho bohle ba 
fumane motlakase ka 

selemo sa 2030, ka ho ken-
ya tšebetsong mananeo a 
Mission 300 ASCENT na-
heng ea Lesotho. Tsena 
li hlahelletse 'mokeng oa 
bo-ralitaba ka 7 la Mphalane 
monongoaha.

 Letona la Matla 
Mohlomphehi Lejone Mpot-
joane, o itse lekala le na le 
boikarabello ba ho netefat-
sa hore malapa ’ohle a Ba-
sotho a hokeloa motlakase, 
’me ’muso o sebetsa ka 
matla ho fihlela lipehelo tsa 
motlakase ho bohle.

O itse sepheo sena se tla 
fihlelleha ka ho atolosa ma-
rang-rang a motlakase, ho 
aha ‘li-mini-grid’, kapa ho 
sebelisa lisebelisoa tsa let-
satsi tsa malapeng. Lena-
neo lena le lebelletsoe ho 
thusa malapa a ka bang 14 
000.

Letona le boetse le itse 
lekala le tla etsa phuputso 
ho fumana palo ea batho ba 
ntseng ba se na motlakase, 
ho tlatselletsa le ba seng ba 
khethiloe liphuputsong tse 
fetileng.

 Mpotjoane o itse Mission 
300 e ile ea thakholoa Tha-
ba-Tseka, ’me e lebelletsoe 
ho akaretsa litereke tsa 
Thaba-Tseka, Qacha’s Nek, 
Quthing, Mohale’s Hoek, 
Mafeteng, Berea, Leribe le 
Butha-Buthe.

O hlalositse hore lenaneo 
lena le nang le chelete e ka 
bang M800Millione le tla 

sebetsa ka lilemo tse ’ne, e 
le karolo ea boiteko ba ho 
hokela sechaba  motlakase 
naheng ka bophara pele ho 
2030.

Letona le boetse le itse 
’muso o hlahisitse mokha-
hlelo D tlas’a Kampani ea 
Lesotho ea Motlase (LEC), 
e shebaneng haholo le ba-
cha ba ka tlase ho lilemo 
tse 35 ba nang le mangolo 
a thuto ea motlakase le lit-

sebo tse amanang le ona.
O itse mohato ona o re-

retsoe ho theha menyetla 
ea moruo bakeng sa bacha, 
ha ka nako e tšoanang ho 
netefatsoa hore melao le 
litekanyetso tsa polokeho 
lia lateloa.

O hlalositse hore bora-
konteraka ba mokhahlelo D 
ba tla fuoa mesebetsi e kot-
si e tlase e ka laoloang le ho 
hlahlojoa ke LEC, ho kenye-

letsoa le ho hokela limithara 
tsa motlakase. Mesebetsi e 
meholo, joaloka khaho ea 
marang-rang a motlakase 
le liteishene tsa phepelo ea 
motlakase, e tla tsoela pele 
ho etsoa ke borakonteraka 
ba maemong a holimo.

Letona le itse morero ona 
o tla boela o thehe menyet-
la ea mesebetsi bakeng sa 
batho ba se nang litsebo tse 
khethehileng tsa motlakase 

mohlala, ba ka hiroang ho 
cheka mekoti ea lipalo tsa 
motlakase.

 Mpotjoane o itse ’muso o 
hlokomela boemo bo pha-
hameng ba tlhokeho ea 
mesebetsi har’a bacha, ’me 
o batla mekhoa ea ho sebe-
lisa lekala la motlakase ho 
theha menyetla bakeng sa 
bona.

O boetse a re hajoale Le-
sotho le hlahisa hoo e ka 
bang karolo ea linoko tse 50 
lekholong ea motlakase oo 
le o sebelisang, ’me leka-
la le shebane le ho eketsa 
matla a tlhahiso ea mot-
lakase kahare ho naha.

Ho ea ka Letona, Mission 
300 e hlahile ka lebaka la 
lipatlisiso tse entsoeng ke 
Kopano ea Linaha tsa Af-
rika (AU), ’me sepheo sa 
eona ke ho hokela bonyane 
batho ba limillione tse 300 
motlakaseng kontinenteng 
ea Afrika ka 2030.

O itse katoloso e eketse-
hileng ea motlakase e tla 
kenya letsoho haholo ntla-
fatsong ea likolo, lipetlele 
le sechaba, ha ka nako e 
tšoanang e theha meseb-
etsi le ho tšehetsa kholo ea 
moruo.

Lenaneo lena ke karo-
lo ea boiteko ba Lesotho 
ba ho fihlela motlakase ho 
bohle ka 2030, ka ho atolo-
sa meralo ea motlakase le 
ho hokela metse le malapa 
a ntseng a se na katoloso e 
tšepahalang ea motlakase.

Nthabeleng Seitlheko

Phepo e nepahetseng e phamoleloa holimo

Ka sepheo sa ho 
matlafatsa ntoa 
khahlanong le 
khaello ea phepo 

e nepahetseng, Lekala la 
Temo le amohetse ka mo-
lao Moralo oa Phethahatso 
oa Lijo le Phepo e Nepa-
hetseng Maseru ka la1 
Mphalane monongoaha.

Lekala le boetse la amo-
hela thepa le lisebelisoa 
tsa Tlhahisoleseling, Thu-
to le Puisano (IEC), e leng 
mohato oa bohlokoa oa ho 
matlafatsa thuto ka phepo 
e nepahetseng le phano ea 
litšebeletso sechabeng.

Moemeli oa Mokhatlo 
oa Lefatše oa Lijo Lesotho 
(WFP), Anna Mukiibi-Bun-
nya, o itse Lekala la Temo 
le WFP li na le sepheo se 
tšoanang sa ho matlafatsa 
bokhoni ba sechaba ba ho 
thibela le ho fokotsa khaello 
ea phepo e nepahetseng.

O itse khaello ea phepo 
e nepahetseng ke e ’ngoe 

ea liqholotso tse kholo tse 
amang ntšetsopele ea ba-
tho le tsoelo-pele e lebi-
sang ho Sepheo sa Bobeli 
sa Ntšetsopele e Tsoelang 
Pele (SDG 2), se sheba-
neng le ho felisa tlala.

Mukiibi Bunnya o hlalosi-
tse hore WFP e hlokomela 
hore phepo e nepahetseng 
ke motheo oa bohlokoa bak-
eng sa ntšetsopele, hape 
ke sephetho sa boiteko bo 
atlehileng ba ntšetsopele. 
A re kutloisiso ena ke eona 
e tsamaisitseng tšebelisa-
no-’moho ea WFP le ’muso 
ho theosa le lilemo.

O boetse a re WFP e 
ikemiselitse ho tsoela pele 
ho tšehetsa boetapele ba 
’muso ka ho ntlafatsa litse-
bo, ho matlafatsa mekhoa 
ea tšebetso ea litsi, hammo-
ho le ho ntlafatsa tsamaiso 
tsa ho lekola katleho le ho 
ithuta, e le hore ho fumanoe 
bopaki bo ka thusang ho 
etsa liqeto tse nepahetseng.

 Bunnya o itse WFP, ham-
moho le Lefapha la Moralo 
le Tlhahlobo ea Maano a 
Lekala, li entse lipatlisiso 
ho lekola katleho, bohlokoa 
le botsitso ba mehlala ea 
mananeo a phepo.

O hlalositse hore lipatli-
siso tsena li ne li sa etsoa 
feela bakeng sa ho bokel-
la litlaleho, empa li fane ka 
monyetla oa ho ithuta ka 
kotloloho ho tsoa ho sech-
aba le ho basebetsi ba litsi 
tsa lisebelisoa, bao e leng 
bona ba phethahatsang 
mananeo sechabeng.

A re sephetho sa lipatlisi-
so se thusitse ho tseba se 
sebetsang hantle, hammo-
ho le libaka tseo ho ntseng 
ho hlokahala tšehetso e 
eketsehileng ho ntlafatsa 
litholoana tsa mananeo le 
ho netefatsa botsitso ba 
tsona. O itse WFP, ka tše-
belisano ’moho le Lekala, e 
tšehetsa lihlopha tsa phepo 
tse 1 000 literekeng tsohle 
tse 10 tsa Lesotho.

E ’ngoe ea liphuputso tsa 
bohlokoa e bile tlhokaha-
lo ea ho matlafatsa tsebo 
ea mahlale e ka thusang 
sechaba ho theha likhoebo 
tse nyenyane tsa malapeng 
bakeng sa ho iketsetsa me-
hloli ea chelete.

Ha a phethela, Mukiibi 
Bunnya o itse WFP e mot-
lotlo ka ho fana ka lisebe-
lisoa tsa thuto le tsebo tse 
ka bang 1 600, tse kenyelet-

sang libukana tsa likhoebo 
tse nyenyane le libukana 
tse buang ka temo ea ma-
lapeng.

O itse lisebelisoa tsena ha 
se libuka feela, empa ke tse 
thusang ho fetolela tsebo e 
thehiloeng bopaking hore e 
be liketso, ho arolelana tse-
bo le ho matlafatsa boitlamo 
ba bohle ba amehang.

Motsamaisi oa Lefapha la 
Phepo, Makamohelo Sem-
oli, o itse thepa le lisebeli-
soa tseo lefapha le li amo-
hetseng ha se lisebelisoa 
feela, empa ke lintho tse ka 
thusang ho tlisa phetoho.

O itse li tla thusa ho ntla-
fatsa katleho ea mosebet-
si, ho matlafatsa phano ea 
litšebeletso le ho matlafatsa 
basebetsi hore ba tsebe ho 
arabela litlhoko tsa sechaba 
seo ba se sebeletsang.

O totobalitse hore nehel-
ano ea thepa le kamohelo 
ea moralo ona ke bopaki ba 
se ka fihlelloang ha batho 
ba sebetsa ’moho ba e-na 
le sepheo se le seng. A re 
sena se bontša bohlokoa 
ba tšebelisano-’moho, ho 
aha bokhoni le ho netefatsa 
hore lisebelisoa tse nepa-
hetseng li fihla matsohong a 

nepahetseng.
O itse thepa le lisebelisoa 

tsena li tla sebelisoa ke liofi-
siri tsa katoloso ea temo ka 
tataiso ea liofisiri tsa temo 
tsa litereke,le tsa phepo 
literekeng.

Mohlanka oa Temo oa 
Setereke sa Butha-Buthe, 
Tšiu Mphanya, o itse maa-
no le meralo li ba le moelelo 
ha li fetoleloa liketsong tse 
fihlang sechabeng le mala-
peng.

O itse thepa le lisebelisoa 
tsa IEC tse nehelanoeng li 
tla ba bohlokoa mosebets-
ing ona, kaha li tla thusa 
liofisiri ho fetisa melaetsa 
ea lijo le phepo ka katleho, 
hammoho le ho tšehetsa 
thuto e sebetsang har’a li-
hoai le sechaba.

Mphanya o khothaleli-
tse liofisiri tsa katoloso ea 
temo ho sebelisa thepa le 
lisebelisoa tsena ka nepo, 
ka sepheo sa ho matlafatsa 
boiteko ba ho khothaletsa 
mefuta-futa ea lijo, tlhahiso 
le tšebeliso ea lijo tse mat-
lafatsang bophelo, phepo 
e nepahetseng malapeng, 
tokiso ea lijo, le mekhoa e 
meng e thusang ho aha ma-
lapa a phetseng hantle.

Maselese o qhomme ka Leboea
Nthabeleng Seitlheko

Lekala la Bophelo le 
hlokomelisa secha-
ba ka ho qhoma ha 
seoa sa maselese 

literekeng tsa Botha-Bothe 
le Leribe, ’me le kopa sech-
aba ho nka mehato eohle e 
hlokahalang ho thibela ho 
ata ha lefu lena.

Ho latela phatlalatso ea 
Lekala la Bophelo ea la 5 
Mphalane monongoaha, ka 
la 25 Loetse monongoaha 
Setsi sa Naha sa Tlhahlo-
bo ea Mali le Maro a ’Mele 
(NRL) se netefalitse mase-
lese ho bakuli ba bara-
ro ho ba bane ba tsoang 
Sepetleleng sa Dr. Strong 
Thabo Makenete, Botha-
Bothe.

Ka lebaka la ho ata ha lefu 
lena, ho fihlela ka la 30 Loe-
tse monongoaha, Botha-
Bothe e ne e se e tlalehile 
batho ba 12 ba netefalitso-
eng hore ba na le maselese, 
ha ba bang ba 14 ba belael-
loa hore ba na le lefu lena. 
Batho ba netefalitsoeng ke 
bana ba kenang sekolo, 
ba lilemo li pakeng tsa 6 le 
14, ba tsoang Makhotleng 
a Puso ea Libaka a Urban, 
Likila le Nqoe seterekeng sa 
Botha-Bothe.

Ka lona la 30 Loetse 
monongoaha, ho ile ha 
boela ha tlalehoa batho ba 
tšeletseng ba nang le mase-

lese seterekeng sa Leribe. 
Batho bana ba lilemo li pa-
keng tsa 13 le 15, ’me ba 
tsoa Lekhotleng la Puso ea 
Libaka la Maputsoe.

Lihlopha tsa Karabo e 
Potlakileng tsa Litereke 
(DRRT) tsa Botha-Bothe le 
Leribe li se li qalile ho sala 
morao batho ba kileng ba 
kopana le bakuli, hammoho 
le ho batla batho ba bang 
ba ka ’nang ba ba le mase-
lese. Mohato ona o reretsoe 
ho fumana bakuli ba bang 
kapele le ho nka mehato e 
hlokahalang ea ho thibela le 
ho laola ho ata ha lefu lena.

Maselese ke lefu le tšoaet-
sanang habonolo haholo le 
bakoang ke kokoana-hloko 
ea maselese. Le  ho tloha 

ho motho e mong ho ea ho 
e mong ka moea, haholo ha 
motho ea tšoaelitsoeng a 
khohlela, a thimola kapa a 
hema.

Ka lebaka lena, motho ea 
nang le matšoao a mase-
lese a lokela ho qoba ho 
ba haufi le batho ba bang 
le ho batla thuso setsing sa 
bophelo kapele. Matšoao a 
maselese hangata a qala 
ho iponahatsa matsatsi a 
supileng ho isa ho a 18 
kamor’a hore motho a ko-
pane le kokoana-hloko, a 
tloaelehileng a kenyelletsa, 
mocheso o phahameng, 
lekhopho le lesesane, ho 
khohlela, mamina a man-
gata, mahlo a mafubelu le a 
tletseng meokho.

Motho ofe kapa ofe ea 
nang le matšoao ana, ha-

holo-holo haeba a kile a 
kopana le motho ea belael-
loang, kapa ea netefalitso-
eng hore o na le maselese, 
o lokela ho ea setsing sa 
bophelo hang-hang. Mase-
lese o ka baka litla-morao 
tse kotsi, haholo-holo ho 
bana ba banyenyane, basa-
li ba bakhachane, batho 
ba haelloang ke phepo le 
ba nang le khaello ea vit. 
A. Litla-morao tse kotsi li 
ka kenyelletsa, serame sa 
matšoafo, letšollo le matla, 
tšoaetso ea litsebe, ho ruru-
ha ha boko.

Maselese e ka thibeloa ka 
ente. Liente tsa maselese 
li bolokehile ebile li seb-
etsa hantle, ’me li fana ka 
tšireletso ea nako e telele 

khahlanong le lefu lena. 
Lekala la Bophelo, ka tše-
belisano-’moho le baetapele 
ba sechaba le balekane ba 
lona mosebetsing, le ntse 
le kenya tšebetsong meha-
to ea ho laola ho qhoma ha 
maselese.

Ho batla batho ba kulang 
le ho latela batho ba ko-
paneng le bona metseng 
e amehileng, ho phekola 
le ho fana ka tlhokomelo e 
hlokahalang ho batho ba fu-
manoeng ba kula. Ho eletsa 
batho ba nang le matšoao 
hore ba se ke ba ea se-
kolong, mosebetsing kapa 
libakeng tseo batho ba ko-
panang ka bongata, e le ho 
qoba ho fetisetsa lefu lena 
ho ba bang. 

 Bana ba lokela ho fu-
mane liente tsohle tse hlo-
kahalang, ho kenyeletsoa 
ente ea maselese, ‘me 
batho ba khothaletaoa ho 
etela setsing sa bophe-
lo hang-hang haeba uena 
kapa ngoana oa hao a ba 
le mocheso o phahameng 
le lekhopho le lesesane, tse 
ka tsamaeang le ho khohle-
la, mamina a mangata kapa 
mahlo a mafubelu a tletseng 
meokho.

Qoba ho ea sekolong, 
mosebetsing kapa liko-
panong tsa sechaba haeba 
u e-na le matšoao, ho thi-
bela ho fetisetsa lefu lena 
ho batho ba bang.Sebelisa-
na le Basebeletsi ba Boph-
elo ba Metseng (VHWs), 
marena le basebeletsi bohle 
ba bophelo ha ba etela ma-
lapa.

Boto ea LDP e'a qhaloa
Nthabeleng Seitlheko

’Muso o tla bitsa beng 
ba liabo tsa Lihlahisoa 
tsa Lebese (LDP) ka 
khoeli ea Pulungoana 

monongoaha, ho theha 
boto e ncha, e reretso-
eng ho rarolla mathata 
a tsamaiso ea kampani 
le litletlebo tsa lihoai tsa 
lebese mabapi le tiehiso 
ea litefo tsa lihoai. Litaba 
tsena li hlahelletse 'mo-
keng oa bo-ralitaba oa la 
6 Mphalane monongoa-
ha.

Letona la Temo, Tl-
hahiso ea Lijo le Phe-

po e Nepahetseng, 
Mohlomphehi Selibe Mo-
choboroane, le itse qeto 
ena e nkiloe kamor’a 
litletlebo tse nkileng nako 
e telele ho tsoa ho lihoai, 
tse qetileng nako e ka 
bang likhoeli tse peli li sa 
lefshoe chelete ea lebese 
leo li le fileng kampani. 

 Mochoboroane o itse 
ho se ho entsoe lipatlisi-
so ho fumana lisosa tsa 
mathata a amang kam-
pani, haholo-holo maba-
pi le sebopeho sa beng 
ba liabo le tsamaiso ea 
eona. O hlalositse hore 
Lesotho le ile la kena tu-
mellanong le Canada ka 
1985 bakeng sa ho theha 
Bahlahisi ba Lihlahisoa 
tsa Lebese(LDP).

Letona le itse LDP e 
na le beng ba liabo ba 

kenyeletsang ’muso le li-
hoai, ’me LNDB e tšoere 
karolo ea 60 lekholong 
molemong oa ’muso.

O itse mathata a qalile 
ka 2015 kamor’a ho hla-
hisoa ha leano la ’muso 
la ‘one-stop-shop’, le 
ileng la ama litokisetso 
tsa beng ba liabo ba kam-
pani. O ile a re liphetoho 
sebopehong sa beng ba 
liabo li ile tsa etsoa ntle le 
tumello e nepahetseng.

Letona le itse kamor’a 
moo LNDB e ile ea hula 
baemeli ba eona ho Boto 
ea Bahlahisi ba Lihlahi-
soa tsa Lebese (LDP), ha 
le lihoai le tsona li hula 
baemeli ba tsona, ’me 

sena sa siea kampani e 
se na boto e thehiloeng 
ka molao.

O itse ’muso o tla buis-
ana le beng ba liabo, ho 
kenyeletsa ’muso, lihoai 
le basebetsi ka Pulungo-
ana ho theha boto e ncha, 
le ho etsa qeto mabapi le 
tsamaiso le tšebetso ea 
kampani nakong e tlang.

 Mochoboroane o boe-
tse a re LNDB e tla nka 
boikarabelo ba ho tsa-
maisa LDP nakong eo 
kampani e se nang boto. 
O itse boto e ncha e tla ba 
le boikarabelo ba ho etsa 
qeto ea hore na kampani 
e tla sebetsa joang, ho 
kenyeletsa le hore na leb-

ese le tla sebetsoa joang. 
O ekelitse ka hore lekala 
le utloile mathata a lihoai 
’me le ikemiselitse ho 
sebetsana le ’ona.

Moemeli oa lihoai ho 
LNDB Ntšibane Ntšibane, 
o itse Lesotho Dairy Prod-
ucts e ’nile ea sebetsa e 
le tlas’a batho ka bomong 
ho ena le boto e thehilo-
eng ka nepo. O bontšitse 
tšepo ea hore liphetoho 
tse reriloeng li tla tlisa 
tharollo ea nako e telele 
mathateng a lihoai.

O itse tšebetso ena e 
kanna ea se hlahise litho-
loana hang-hang, empa 
a totobatsa bohlokoa ba 
hore batho bohle ba seb-

etse ’moho ho khutliset-
sa tšebetso ea kampani 
maemong a tloaelehileng.

 Ntšibane o itse khoebo 
e lokela ho etsa phael-
lo ka tsamaiso e sebet-
sang hantle, ha ka nako 
e tšoanang e sireletsa li-
thahasello tsa basebetsi 
ba eona.

A re o elelletsoe hore 
basebetsi le bona ba na 
le liqholotso tse ngata tse 
hlokang ho eloa hloko. 
O itse ho rarolla matha-
ta ana ho tla thusa lihoai 
ho fumana litšebeletso 
tseo li li hlokang, hape 
ho nolofalletse beng ba 
liabo ho fumana molemo 
matseteng a bona.

Nthabeleng Seitlheko

Tlhahiso ea mesebetsi e atametse

’Muso oa Lesotho o 
se o qalile mosebet-
si oa ho nchafatsa 
tsela ea A2 ho tloha 

selikalikoeng se seholo 
sa Maseru ho ea boe-
ma-fofane ba Machaba 
ba Moshoeshoe I, ’me 
mosebetsi ona e lebellet-
soe ho phetheloa nakong 
ea likhoeli tse 18.

Ha a bua moketeng oa 
ho tsebisa sechaba ka 
mokonteraka Maseru ka 
7 Mphalane monongoa-
ha, Letona la Mesebetsi 
ea Sechaba le Lipalan-
goang, Mohlomphehi 
Matjato Moteane, o itse 
’muso o nkile qeto ea 
ho nchafatsa tsela ena 
kamor’a hore khaello ea 
tlhokomelo e bonahale 
tsela ena e bakile likoti 
tse ngata, e leng se ent-
seng hore tsela e se hlole 
e sebeletsa basebelisi ka 
katleho. O itse ho senye-
ha ha litsela hangata ho 
qala butle-butle, empa 
litšenyehelo tsa tokiso li 
nyoloha haholo ha tlho-
komelo e lieha.

Mohlomphehi Moteane 
o itse lekala le ne le qalile 
ka ho koala likoti ka leba-
ka la khaello ea lichelete, 
empa hamorao la hlo-
komela hore likarolo tse 
ling tsa tsela li hloka ho 
ahoa bocha ka botlalo.

O hlalositse hore 
mosebetsi ona o tla 
kenyelletsa ntlafatso ea 
litselana tsa metsi, ma-
rokho le meaho e meng 
ea litsela, ho kenyeletsoa 
le borokho ba Masiano-
keng.

Letona le itse ’muso o 
boetse o fetotse mok-
hoa oa ho haha litsela 
ka ho ela hloko phetoho 
ea maemo a leholimo le 
tikoloho. O itse lekala le 
tla sebetsa le ba boho-
long litabeng tsa tikoloho 
ho netefatsa hore litsela 
li raloa ka nepo, li khona 
ho laola metsi le ho ma-
mella maemo a leholimo 
a ntseng a fetoha.

Ho ea ka Moteane, 
mokonteraka ea ka se-
hloohong oa mosebetsi 
ona ke kampani ea Chi-

na CJIC, ha kampani ea 
Lesotho e le ea Mafube 
Consultancy e tla sebet-
sa ’moho le mokontera-
ka.

O itse leha CJIC e kena 
Lesotho lekhetlo la pele, 
e na le boiphihlelo ba ho 
haha litsela Botswana, 
Tanzania le Zambia.

Moteane o itse moseb-
etsi ona oa tokiso ea 
tsela ea A2 ke karolo ea 
National Transport Mas-
ter Plan, e reretsoeng ho 
ntlafatsa likhokahano tsa 
lipalangoang lipakeng 
tsa litereke tsa Lesotho. 
O hlalositse litsela e le 
mokokotlo oa naha, a 
re ntšetsopele ea tsona 
e lokela ho hokahann-
goa le meaho e meng ea 
bohlokoa, joalo ka metsi, 
motlakase le litsela tse 
hokahanyang sechaba.

O boetse a re litsela ha 
lia lokela ho nkoa feela e 
le meaho e sebelisoang 

ke bakhanni ba fetang 
sebakeng, empa e le 
matlotlo a sebeletsang 
sechaba se phelang li-
bakeng tseo.

Letona le ile la anane-
la hore khaho ea litsela e 
ka ama batho ba lulang 
kapa ba etsang mesebet-
si kahar’a meeli ea tsela. 
O itse lekala le se le bui-
sane le sechaba libakeng 
tse tla angoa ke moseb-
etsi ona. Letona le boetse 
la kopa beng ba literaka 
hore ba qobe liketso tse 
sitisang sephethephethe, 
haholo-holo nakong 
eo ba laollang kapa ba 
laelang thepa pela tsela.

Ho sa le joalo, Mongo-
li e Moholo oa Lekala la 
Mesebetsi ea Sechaba le 
Lipalangoang, Tšepang 
Koele, o itse ntšetsopele 
ea meaho ke karolo ea 
boiteko ba ’muso ba ho 
aha bokamoso ba naha.

O itse sechaba se le-

belletse menyetla ea 
mesebetsi mererong e 
kang ena, ’me lekala le 
tla sebetsa le balaoli ba 
libaka ho netefatsa hore 
batho ba tsebisoa ha 
menyetla ea mesebetsi e 
fumaneha.

 Koele o itse lekala le 
ke ke la qala mosebet-
si feela ebe lea tloha, 
empa le tla tsoela pele ho 
beha leihlo tšebetsong ea 
eona. Ho lebelletsoe hore 
mosebetsi ona o hire ba-
tho ba ka bang 300, ho 
latela Letona la Mehleng 
Mokhethi Shelile.

 Shelile o itse ’muso o 
tla beha leihlo ho netefat-
sa hore bo-rakonteraka 
ba lehae baa kenyelet-
soa le hore basebetsi ba 
lefshoa ka nako, kaha tie-
ho ea meputso e atisa ho 
ba bothata mererong ea 
khaho. O itse mosebetsi 
ona o tla boela e hlahise 
menyetla bakeng sa Ba-

sotho ba nang le litsebo 
tse khethehileng hore ba 
sebetse khahong ea tse-
la. Shelile o khothaleli-
tse Basotho ho utloisisa 
bohlokoa ba ho hlokome-
la litsela, a re ho lieha ho 
li hlokomela ho qetella 
ho etsa hore litšenyehelo 
tsa kaho le tokiso li pha-
hame.

Ramotse oa Maseru, 
Thabo Sefuthi, o itse pro-
jeke ena e tla ka nako ea 
bohlokoa, kaha Basotho 
ba sa tsoa keteka lilemo 
tse 60 tsa boipuso. O itse 
o tšepa hore meaho e nt-
seng e ntlafatsoa e tla ba 
lefa le tšoarellang bak-
eng sa meloko e tlang.

Mosebetsi ona o leb-
elletsoe ho matlafatsa 
marang-rang a litsela a 
hokahanyang Maseru le 
litereke tse ka boroa, ha 
e ntse e ntlafatsa lipalan-
goang le mesebetsi ea 
moruo tseleng ena.

Tšeliso Thakholi

TSA KEREKETSA KEREKE

Thutong ea pele, re utloile moprofeta Isaia ha a re hlalosetsa tsa bofelo ba le-
fatše: Morena o tla felisa lefu, o tla hlakola meokho lifahlehong tsa bohle; e tla 
ba mokete o monate oa nyakallo.

Moprofeta Isaia o ne a bua joalo lilemo tse makholo a supileng pele ho Kriste. 
Mokete oa lijo oo a buang ka oona ke mokete oa ho kena leholimong, ‘musong oa Mo-
limo. Hona teng, motho o tla khotsofala, hobane litakatso tsohle tsa hae tse tebileng 
li tla phethahala, haholo takatso ea lehlohonolo le phethehileng le se nang ho fela.

Tsena tsohle re li fumana ho Kriste. Eena, Mora oa Molimo, o ile a iketsa motho 
‘me a re etsa bana babo le majalefa a leholimo hammoho le eena. Morero oa Molimo 
ke hore mohl’a lefu la rona re kene ‘musong oa hae oa lehlohonolo le sa feleng. Re 
ka etsa joalo hobane re entsoe bana ba Molimo ka Kriste. Ka baka leo, leholimo ke la 
rona, le ne le hlongoe ke Molimo Ntate bakeng la rona, Kriste o ile a re fumantša lona, 
Moea oa Halalelang o re thusa ho finyella teng.

Taba-taba ha se ho ipotsa hore na leholimo le joang kapa le tšoana le eng. Ho thata 
ho hlalosa, hobane likelelo tsa rona lia fokola, ‘me ha li na matla a ho nahana kapa ho 
utloisisa lehlohonolo lena le phethehileng ‘me le sa feleng. Esita le Moapostola Pau-
losi eo Morena Molimo a neng a mo senolele leholimo ka Moea o Halalelang, o ne a 
sitoe ho le hlalosa. O ile a bolela feela hore “Tseo leihlo le sa kang la li bona, tsebe e 
sa kang ea li utloa, le kelello ea motho e sa kang ea li lekanya, ke tsona tseo Molimo 
a li lokiselitseng ba mo ratang.”(I Kor 2,9)

Ka ho ea ka mantsoe ana moapostola Paulosi, leholimo ke ntho e ntle ka ho fe-
tisisa, ‘me e mong le e mong oa rona o lokela ho lakatsa ho ea teng le ho etsa ntho 
tsohle tse hlokahalang hore a finyelle teng. Leholimong, mahloko a tla ba sieo le 
tsona likhathatso esita le lefu. Re tla kopana le bana babo rona, metsoalle ea rona, le 
bahalaleli bohle ba Molimo. Re tla kopana le Maria ‘M’a Jesu le ‘M’a rona, re tla bona 
Morena oa rona Jesu Kriste ‘me re tla boha letlotlo le sa feleng la Molimo.

 Ha ba nahana tsena tsohle, bahalaleli ba bang ba ne ba lakatsa ho shoa, ba tle ba 
tseba ho fihla leholimong kapele-pele. Esita le Moapostola Paulosi o n’a lakatsa joalo. 
Ka mohlomong rona bakriste ha re inahane hangata holim’a leholimo ‘me ke takatso 
ea rona ea ho ea teng ea fokola.

Hoja re inahana khafetsa holim’a bophelo bo sa feleng ba leholimo, ra bo papisa 
le bophelo ba lefatše lena, re ne re tla utloisisa hore bophelo ba lefatše ke leeto le 
lekhutšoanyane, le bohlokoa, le lokelag ho re isa lehaeng la rona le tlang. Botho ba 
bangta ba fosa ka ho nka lefatše lena e le leholimo, ba rata ho iphumanela leholoho-
nolo le phethehileng hona mona lefatšeng, empa baa hloleha, hobane re bopetsoe 
bophelo bo sa feleng, athe tsohle tsa lefatše ke ntho tse felang, tseo re sitoang ho li 
bapisa le tsa leholimo.

Bajodi ka kakaretso haholo Bafarisi ba ne ba hopola hore ha ho motho ea ka nkang 
sebaka sa bona leholimong ‘me litulo tsa bona li se ntse li hlophiloe. Ka papiso ea 
mokete oa lijo, Jesu o ne a le ka ho bontša hore ka baka la boikhantšo ba bona, ho 
hloka botšepehi ha bona, ba ne ba le lekhatheng la ho lahleheloa e seng ke litulo tsa 
kapele feela, empa esita le ke sona sebaka sa bona ‘musong oa Molimo.

Ruri Bafarisi ba ne ba etse phoso e kholo ka ho se mamele lihlokomeliso tse ngata 
tsa Morena oa rona Jesu Kriste. Ba ne ba foufetse ‘me pelo tsa bona li thatafetse. Ka 
tsatsi le leng, Jesu o n’a tlamehe ho re: “Jerusalema, Jerusalema, uena ea bolaeang 
baprofeta, ea tlepetsang ka majoe ba rometsoeng ho uena, ke hakae ke lakalisteng 
ho phutha bana ba hao joaloka khoho e alama litsuonyana tsa eona, empa ua ha-
na.”(Mt 23,37)

Augustinus ea Halalelang o boletse hantle, hore: “Morena Molimo o n’a re bope a 
sa kope tumello ea rona, empa ke ke a re pholosa re sa rate.” Ka baka leo, re tšoane-
tse ho hlokomela hore re se ka etsisa Bafarisi. Rona, re se kene ka tlung ea mokete, 
ho tloha letsatsing la Hlatsuo ea rona, empa na re apere seaparo sa mokete? Haeba 
re se na sona, ha re fete ka letho ba e-song ho kene, hobane Morena a ka kena neng 
kapa neng ‘me a leleka ba se nang kobo ena.

Ho ba setho sa Kereke mona lefatšeng ke ntho e ntle: e se e le tšepiso ea hore re 
tla amoheloa leholimong ha re ka etsa tse batlehang. Re hopole hore meleko e ile ea 
hlola Bafarisi, e leng lerato lerato la lefatše, menate ea lona le maruo a lona, e ka re 
hlola le rona ha re sa hlokomele. Lefatše le haufi le rona, athe leholimo le talimeha 
le le hole. Ka baka leo, re tšoanetse ho loantša litšekamelo tsa rona tse fosahetseng 
tse re lahlisang tsela.

Seaparo se batlehang sa mokete ke sefe? Ke sena seo re neng re se fumane 
mohl’a Hlatsuo ea rona, ha ho thoe: “U entsoe sebopuoa sa secha ‘me u apere Kriste. 
Ha ho le joalo, amohela seaparo sena se sesoeu, seo u tla fihla ka sona se se na 
letheba setulong sa kahlolo sa Morena oa rona Jesu Kriste, u tl’u fumane bophelo 
bo sa feleng.”

Seaparo sena ke ho apara Kriste. Ho apara Kriste ke ho ba le maikutlo a Kriste, 
menahano ea Kriste. Ka ho bua joaloka Kriste, ho phela joaloka Kriste, ho etsa ntho 
tsohle joaloka Kriste. Ho apara Kriste ke ho itela, ho jara sefapano le ho mo sala 
morao, tseleng ea hae, ‘neteng ea hae le bophelong ba hae. Ho apara Kriste ke ho 
rata Molimo ka matla ‘ohle a rona le bana babo rona kamehla.

Bamemuoa moketeng

TSA KEREKETSA KEREKE
Isaia 25:6-10

Pesalema 22
Ba-Filipi 4:12-14.19-20

Matheus 22:1-14

Khothatso

2023-2024 SELEMO B
SONTAHA SA 28 HAR'A SELEMO

2025-2026 SELEMO A

Bahalaleli har’a Beke
 12    Mphalane         Fiace                                       

 13    Mphalane         Carpus    

 14    Mphalane         Osyth      

 15    Mphalane         Manakus             

 16    Mphalane         Kiara        

 17    Mphalane         Mamelta         

Ba rapella khotso le poelano
Tšeliso Thakholi

Likete-kete tsa 
Bakriste ba 
Makatholike ho hla-
ha ka likhoroana 

tsohle tsa Naha ea Kenya, 
li ile tsa khobokana ka bon-

gata bohlollang Kerekeng e 
Kholo ea Subukia National 
Marian Shrine, Tikolohong 
ea Nakuru ka Moqebelo 
o tsoa feta, thapelong ea 
naha ea letsatsi le le leng 
ea ho rapella  haele mona e 
itokisetsa ho ea likhethong 
tse akaretsang tsa naha 
isao.

Thapelong ena e neng e 
hlophisitsoe ke Seboka sa 
Kereke e Katholike sa Ken-
ya(KCCB), tlasa mohoo o 
reng; "Ho lehlohonolo ba 
etsang khotso hobane ba 
tla bitsoa bana ba Molimo." 
Mat. 5;9 e ile ea qala ka 
khumamelo ea Sakramente 
e Halalelang, Sakramente 
ea Pako le Thapelo e Ha-
lalelang ea Rosari, eo ka 
eona ba neng ba hlile ba 
kopa ka mokhoa o khethe-
hileng hore Morena Molimo 
a ke a hlohonolofatse Naha 
ea Kenya, ka ho e fa bae-

tapele ba 'nete ba tla se-
beletsa naha molemong oa 
bohle.

Mobishopo oa Tikoloho 
ea Nakuru Mohlomphehi 
Cleophas Tuka, h'a amohe-
la baeti ho tsoa Litikolohong 
tse ling tsa naha, o itse 

thapelo ena ke monyetla 
o moholo oa hore Kereke 
e ke e kopane ho tla rape-
la 'moho thapelong ena ea 
ho tla rapella naha, malapa, 
Kereke le baetapele bohle. 
Ka hona a kopa bohle ho ba 
baetsi ba khotso hohle moo 
ba leng hona teng. Khot-
so ba se ke ba e bua feela 
empa ba e phele ka liketso 
le ka lipolelo tsa bona.

Tšebeletso ena ea thapelo 
e ile ea koaloa ka Sehlabelo 
se Halalelang sa 'Missa se 
neng se etelletsoepele ke 
Mobabatsehi Maurice Mu-
hatia oa Tikoloho e Kholo 
ea Kisumu, a tlatsitsoe ke 
Babishopo Cleophas Oseso 
Tuka, Joseph Mwongela le 
Mark Kaolima le baprista ba 
bangata. 

Khothatsong ea hae Mo-
bishopo Mark Kadima o bo-
letse hore lengolo la Isaia 9; 
2-7 le la Mohalaleli Jakobo 

3; 13-18 ke bopaki bo tiileng 
ba hore boikarabello ba 
mantlha ba bakriste ke ho 
tlisa khotso le poelano kae 
kapa kae moo ba teng. Ka 
hona bokriste ke letšoao la 
khotso bonngoe le poelano.

H'a bua le bakriste bohle 

ba neng ba phuthehile 
ka bongata, Mobabatse-
hi Maurice Muhatia eo e 
bileng e leng Molula-Setulo 
oa KCCB o ile a qala pele 
ka ho hopotsa bakriste hore 
kereke le sechaba sa Kenya 
li behiloe tlasa tšireletso ea 
Maria Movirigo, ka hona a 
kopa bakriste ho tsoelapele 
ho beha Kenya le baetapele 
ba eona tšireletsong ea Mo-
limo ka lithepalo tsa Maria 
Movirigo.

A ba khothaletsa ka matla 
a maholo ho boloka khot-
so, lipuisano le bonngoe ba 
naha. "Khotso ha se feela 
ho ba sieo ha likhohlano. 
Empa e hahiloe holim'a 
toka, 'nete, seriti sa botho, 
poelano le melemo." O bo-
letse joalo a bile a eketsa ka 
hore toka e ke e be thebe 
le mosireletsi oa bona, 'me 
ba lule ba ena le bonngoe, 
khotso le tokoloho kamehla 
ka lebaka la thapelo le boi-
karabello boo ba bo fuoeng 
ba ho ba bajali ba khotso.

Thapelong ena ho boe-
tse ha rapelloa bafu ba 17 
ba neng ba e tsoa Tikolo-
hong ea Mombasa ba ea 
thapelong ea Subuia, le ba 
ile ba lahleheloa ke bophe-
lo kotsing ea koloi ba etsoa 
Parishing ea St. Mathias 
Mulumba ba leba hona 
thapelong. Meea ea bona e 
ke e phomole ka khotso ka 
mohau oa Morena Molimo!

-CNA-

Swallows e jeloa lintlha
Tšeliso Thakholi

Eastern Tigers e makatsa ba bangata
Tšeliso Thakholi

Likahlolo tse boi-
ma tseo e saleng li 
emetsoe ke botsa-
maisi ba Sehlopha 

sa Bolo ea Maoto sa Swal-
lows le batšehetsi ba sona, 
kamor’a ho fumanoa se le 
molato ke ADMACO ka ho 
se iponahetse papaling ea 
sona ea boraro e bulang 
Liki khahlanong le Rang-
ers, e neng e lokela ho ba 
lebaleng la Mantšonyane 
seterekeng sa Thaba-Tseka 
ka la 12 Loetse monongoa-
ha li qetelletse li fanoe.

Liqeto le likahlolo tsena li 
fanoe kamor'a hore baletsa-
phala ba neng ba lokela ho 
tsamaisa papali eo, ba fane 
ka litlaleho tsa bona tsa 
liketsahalo tsa papali eo, 
'me Komiti e Tsamaisang Li-
hlopha tsa Mokhahlelo oa A 
Division(ADMACO), e ile ea 
fana ka likahlolo e ipapaisi-
tse le litokomane tsa litlale-
ho tse ngotsoeng.

Kahlolo e fanoeng ke AD-
MACO ke ea hore Swallows 
e fumanoe e le molato ka ho 
se iponahatse lebaleng ha 
e ne e lokela ho ea bapala 
le Rangers, 'me ea ahloloa 
ho lefa chelete e kaalo ka 

M1,000.00 nakong ea mat-
satsi a 14, ea nkeloa lintlha 
tse tharo le lintlha-kholo tse 
tharo.

Ka ho amohuoa lintlha 
tsohle Swallows e theo-
hetse maemong a bosupa 
lokong ka lipapali tse tharo 
tseo e libapetseng, le hoja e 
fumane kahlolo papaling ea 
boraro. Ena le lintlha-kholo 
tse peli feela ka mokotleng. 

Haele sehlopha sena se se-
cha haholo oa lihlopha tsa 
A Division sa Rangers se 
ntlafalitse maemo a sona 
haholo lokong, 'me se lihula 
pele ka Liking e ka Boroa ea 
A Division.

Haele botsamaisi ba se-
hlopha sa Swallows bo 
bontšitse bo sa khotsofala 
ke likhato tse matle tse fa-
noeng ke ADMACO, kaha 

sehlopha se ile sa itlaleha 
hore se bile le bothata ba 
koloi ho ea fihla Mantšonya-
ne. Ba bontša hore ke hona 
bo ntseng bo seka-seka 
likahlolo tsena, 'me bo tla 
etsa liqeto tsa hore na ba 
nka mehato efe hang ha ba 
se ba fihletse tumellano.

Ho sa le joalo, lipapaling 
tse ling tsa Liki ea A Divi-
sion tse ileng tsa bapala 

mafelong a tsoa feta a beke, 
ke moo sehlopha se sa tsoa 
theohela lihlopheng tsa 

Mokhahlelo oa A Division sa 
Liphakoe se ileng sa atleha 
ho tsoa ka lesoba la nale ha 
sene se shapa sa O5 United 
ea Mohale's Hoek ka thupa 
e bohloko ea 1-0. Black Five 
ea hlola Two For Joy ka 2-1,  
sehlopha sa khale haholo 
liking ea A Division Butha-
Buthe Warriors sa bapala ka 
seahlolo sa 1-1 le sa Rang-
ers.

Sehlopha sa Bolo 
ea Maoto sa 
Mokhahlelo oa B 
Division sa East-

ern Tigers se ile sa makatsa 
barati le batšehetsi ba bolo 
ea maoto, ka ho khakhatha 
sa Happy Tigers ka thupa ea 
lintlha tse tharo ho lehe(3-
0), lipapaling tsa makhao-
lakhang tsa selemo le sele-
mo tsa Mohope oa  Miloane 
Foundation, tse bileng Peka 
seterekeng sa Leribe ka la 4 
Mphalane monongoaha.

Papali e qalile ka sefutho 
haholo, moo Easteren Ti-
gers e bontšitseng boitlhopo 
bo matla ba hore e lebelle-
tse tlholo e seng ho hloloa 
kapa hona ho ka lekanya 
lintlha. Ke 'nete Happy Ti-
gers e ne e itlhophile haholo 
le hoja ho bile thata leha e 
ne e hlasela ka matla.

Karolong ea pele ea East-
ern Tigers e ne e hlasitse 
haholo, hoo khalala e ba-
petseng ka bokhabane bo 
boholo papaling ena, e leng 
Phateli Shabe o hlabile lint-
lha tse peli tse ntle haholo, 
kamor’a ho fumana thuso 
ho mola o bohareng o neng 
o hlile o sututsa ka matla a 
maholo. E tsoetsepele joalo 
Eastern Tigers ka tlhaselo 
ea eona e matla ho fihlela li 

ba li ea khefutsong.
Ha likhutla khefutsong 

Eastern Tigers e ile ea 'na 
ea bontša hore ke sehlopha 
se matla haholo, kamor'a 
hore e li hule pele ka lintlha 
tse peli tseo e ileng ea lihla-
ba karolong ea pele ea pa-
pali. Metsotsong e 20 pele 
papali e fihla pheletsong, ke 
ha Bokang Radebe a hlaba 
ntlha ea boraro ea East-
ern Tigers, eba ho felile ka 

Happy Tigers. Papali e bile 
ea fihla pheletsong Eastern 
Tigers e ntse e iketsetsa bo-
rata ka Happy Tigers.

Ka ho hapa papali ena 
Eastern Tigers e ile ea 
ikhapela mohope, jesi e 
ncha le libolo, ha bobeling 
e bile Happy Tigers. Haele 
lihlopha tse ileng tsa bapala 
pele ho tseka boemo ba bo-
raro le ba bone ka tatellana, 
ke moo Suncity e ileng ea 

hlaha boemong ba boraro 
kamor’a ho hlola Liphakoe 
ka lintlha tse tharo ho e le 
'ngoe(3-1), 'me e ba e lula 
maemong a ho qetela.

Ho ea ka motšehetsi oa 
lipapali tsena e leng Mon-
ghali Phillip Miloane, o re  
morero o moholo ke ho otla 
talenta ea bana lilemong tse 
tlase, le ho tsebahatsa fane 
ea Miloane hore ke ea Le-
sotho mona, kamor’a hore a 

sitoe ho amoheloa likolong 
tse phahameng h'a qeta ho 
ngola lihlahlobo tsa hae tsa 
mapomelo, kaha baneng ba 
ikarabella litabeng tsa thuto 
ka nako eo bane ba re fane 
ea Moiloane hase ea Leso-
tho ke ea Afrika Boroa. A 
qetella ka hore ba mothat-
ing oa ho tsebahatsa lipapa-
li tsena ka hore li pharalle le 
naha, li tšoareloe literekeng 
tse fapakaneng tsa naha.



11Moeletsi oa Basothowww.moeletsioabasotho.co.lsLabone, 8-14 Mphalane 2026

Lipapali li kopanya batho-Adv Rasoko
Tšeliso Thakholi

LUFA e itlhophela Liki
Tšeliso Thakholi

Motlatsi oa 
Molula-Setulo 
oa Komisi ea 
Boithapollo le 

Lipapali(LSRC), Adv. Jobo 
Rasoko o re morero o mo-
holo oa lipapali ka mefuta 
ea tsona, ke ho kopanya 
batho le ho bopa bonng-
oe ka linako tsohle. Litaba 
tsena o li buile ketekelong 
ea ho tšoaea lilemo tse 60 
Naha ea Lesotho e ipusa le 
ho keteka Letsatsi la Mach-
aba la Lefatše la Motsamao 
le bileng lebaleng la Thaabe 
Super Stars, Ha Thaabe ka 
Sontaha sa la 4 Mphalane 
monongoaha.

Adv. Rasoko ile a hlalosa 
hore morero o moholo oa li-
papali ke ho kopanya batho 
ho sa khathallehe maemo 

kapa lilemo tsa bona. A re 
li boetse li bohlokoa haho-
lo, kaha li thusa bana ho ba 
ntša linthong tse kotsi tse 
ka senyang bokamoso ba 
bona. "Le lona le le batsoa-
li le ba thuse ho bona hore 
ba itahlela ka setotsoana 
lipapaling, kaha taba ena 
e tla ba thusa ho lula ba 
etsa lintho tse nepahetseng 
kamehla." A rialo.

A tiisa hore bana ba sen-
ang lipapali tseo ba li et-
sang kholo ea bona e ba 
e sa nepahalang, hobane 
ngoana ea sa bapaleng o 
hahlameloa ke lintho tse 
ngata tse ka bang kotsi ha-
holo bophelong ba hae. "Li-
papali li etsa bana ba holang 
ba phetse hantle 'meleng le 
kelellong." O boletse joalo a 
bile a phethela ka ho ipilet-
sa ho batsoali ho khothalet-
sa bana ka matla a maholo 
ho kena lipapaling kamehla, 
kaha li le bohlokoa bophe-
long ba bona. A qetella ka 

ho leboha bohle ba kent-
seng letsoho ho atlehisa 
ketekelo ena.

Komishinara ea LSRC 
Monghali Refiloe Maphalle-
la, o re Letsatsi la Macha-
ba la Lefatše la Motsamao 
ke leo ka lona ho khotha-
letsoang lipapali tsa batho 
bohle molemong oa bohle. 
Ka hona ke letsatsi leo ba-
tho ka bo mong, ka lihlopha 
le ka mekhatlo ba lokelang 
ho tsoa ka malapeng ho tla 
tsamaea 'moho e le ho thu-
sa 'mele ea rona hore e lule 
e ntse e ithapolla e phetse 
hantle.

A re lipapali tsa ketekelo 
ea letsatsi lena ha li khethe 
nku ka pere li bapaloa ke 
bohle e leng e moholo kapa 
e monyenyane. A hlokome-
lisa bohle hore haele mona 
ba ketekile 'moho e se ke ea 
eba pheletso ea ho ithapolla 
le ho koetlisa 'mele, empa 
ba etse ka linako tsohle e le 
hore ba tle ba lule ba phetse 
hantle. "Re batla ho bona 
lona bana le bo-nkhono le 
kena ka matla lipapaling 
tsena, tseo motho e mong 
le e mong a ka tsebang 
ho libapala. Haele lona ba 
banyenyane re batla ho le 
bona le bapala lipapali ka 
mefuta molemong oa boph-
elo bo botle."Ke eena eo.

Lipapali tsena tse ileng 
tsa qala hoseng ka motsa-
mao oa bolelele ba 10km li 
ne li kenyeletsa kahare li-
papali tsa bochaba, ho hula 
ropo, lipapali tsa likhomo le 
lipapali tsa bohle.

Sehlopha sa Bolo 
ea Maoto sa 
Basali sa LUFA  
sa mokhahlelo 

o ka tlaase oa Region V 
Womens First League, se 
qalile boikoetliso ba sona ka 
matla a maholo le ho ikatela 
ka libapali tse peli tse ncha, 
e le ho itokisetsa lipapali tsa 
sona tsa pele tsa Liki tse 
tlil’o qala mathoasong a Pu-
lungoana monongoaha.

Monongoaha lihlopha 
tseo LUFA e tlil’o tse qothis-
ana lehlokoa le tsona li-
papaling tsa Liki ke sehlo-
pha se secha haholo se 
bitsoang Membra Fininy 
Ladies ea Machekoaneng 

le Peace Makers Ladies e 
neng e ntse e le teng ngoa-
hola, empa sa tsoa ka le-
hare ka lebaka la mathata 
a tlhokahalo ea ho fumana 
litšehetso bakeng sa hore 
sehlopha se 'ne se tsebe ho 
phela.

Lihlopha tse ling tseo e 
pannoeng le tsona ke Peter 
Tigers, e neng e ntse e le 
teng ngoahola le se secha e 
leng Power Athletics ho hla-
ha tikolohong ea Ha 'Masa-
na. Athe sehlopha se neng 
se le matla haholo sa Rural 
Ladies se ileng tsa tuma 
haholo ka papali ea sona e 
tsoileng matsoho, ha se sa 
leo monongoaha ka lebaka 
la mathata a ho hloka litše-
hetso 'me ba se ba nkiloe 
ke sehlopha se seng sa Ha 
Matala.

Puisanong le mokoetlisi 
ebile e le mothehi oa se-
hlopha sa LUFA Monghali 
Tankiso Selialia, o boletse 
hore monongoaha maike-
misetso a maholo ke ho  tla 
sebetsa ka thata ho kena 
lihlopheng tsa Liki e Kholo, 
'me ba se ntse ba qalile ho 
itokisa le ho tla batla lipapali 
tse ngata tsa setsoalle le li-
hlopha tsa Region tse ling. 
A re ba boetse ba matlafali-
tse sehlopha ka libapali tse 
peli e leng 'Mafilipi Mahase 
ho tsoa Morija le Liteboho 
Tlhakola ho tsoa Masiano-
keng Sports Academy.

A re selemong sena ha 
hona sebapali seo a tlil’o 
fana ka sona, kaha morero 
oa hae ke ho bona sehlopha 
sa LUFA se kene lihlopheng 
tse kholo. "Ha nka fana ka li-

bapali ke tlil’o boela ke qala 
qalong, 'me ke tla hloloa ho 
fihlela toro ea ka ea ho ip-
humana ke le Liking e Kho-
lo. "O boletse joalo a bile a 
eketsa ka hore o ngolisitse 
libapali tse 35, 'me lipheto-
ho tse tlil’o ba teng ke tsa 
hore ba se ba tlil’o ngolisa 
le U15 eo a seng a ntse a e 
ngolisitse kahare ho libapali 
tse 35.

A re monongoaha ho se ho 
tlil’o ba le U15 tseo le tsona 
li tlang ho bapala lipapali tsa 
mantšano ha Liki tsa tsona 
li fela. A ipiletsa ho Basotho 
bohle le ho barati ba bolo ea 
maoto ea basali ho tšehetsa 
sehlopha sa habo ka me-
khoa eohle e fapakaneng 
monongoaha, hore se tsebe 
ho atleha kaha se tla be se 
ena le sehlopha se secha 
sa U15 se tla hloka lithuso 
ka ho fapakana ha tsona.


